
Հիմք ընդունելով «Ազգային ժողովի կանոնակարգ» սահմանադրական օրենքի 77-րդ հոդվածի 1-ին մասը՝ Հայաստանի Հանրապետության կառավարությունը   ո ր ո- շ ու մ    է.
1. Հավանություն տալ «Օտարերկրացիների մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքի նախագծի (Պ-361-13.11.2019-ԳԿ-011/0) վերաբերյալ Հայաստանի Հանրապետության կառավարության առաջարկությանը, 
2. Հայաստանի Հանրապետության կառավարության առաջարկությունը սահմանված կարգով ներկայացնել Հայաստանի Հանրապետության Ազգային ժողովի աշխատակազմ:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
              ՎԱՐՉԱՊԵՏ	                                             		   Ն. ՓԱՇԻՆՅԱՆ

«ՕՏԱՐԵՐԿՐԱՑԻՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ (Պ-361-13.11.2019-ԳԿ-011/0) ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԱՌԱՋԱՐԿՈՒԹՅՈՒՆԸ  

Նախագծի 1-ին հոդվածով նախատեսվում է «Օտարերկրացիների մասին» ՀՀ օրենքի /այսուհետ՝ Օրենք/ 23-րդ հոդվածում, որպես աշխատանքի թույտվություն ստանալու բացառություն, լրացնել «ժզ» կետ՝ հետևյալ բովանդակությամբ. «ժզ. Ֆուտբոլ մարզաձևի օտարերկրացի այն մարզիկները, ովքեր՝ ունեն պրոֆեսիոնալ կարգավիճակ կամ ունեն սիրողական կարգավիճակ և միաժամանակ պատրաստվում են կնքել մարզական գործունեության մասին պայմանագիր, այդ թվում նաև աշխատանքային պայմանագիր գործատուի հետ»: 
Օրենքի 23-րդ հոդվածը սահմանում է, որ առանց աշխատանքի թույլտվության Հայաստանի Հանրապետությունում կարող են աշխատել, ի թիվս այլնի, Հայաստանի Հանրապետության կառավարության սահմանած` առանձին մասնագիտություններով բարձր որակավորում ունեցող օտարերկրացի մասնագետները: Ի կատարումն նշված օրենքի 2016 թվականի մայիսի 12-ին ընդունված ՀՀ կառավարության թիվ 493-Ն որոշմամբ սահմանվել է բարձր որակավորում ունեցող օտարերկրացի մասնագետներին առանց աշխատանքի թույլտվության Հայաստանի Հանրապետությունում աշխատելու իրավունք տվող մասնագիտությունների ցանկը: 
Հարկ է նշել, որ ՀՀ աշխատանքային օրենսգրքի 3.1-րդ հոդվածի 1-ին և 3-րդ մասերի համաձայն՝ աշխատանքային օրենսդրությամբ խտրականությունն արգելվում է: Աշխատանքի ընդունման հայտարարություններում (մրցույթներում) և աշխատանքային հարաբերությունների իրացման ընթացքում արգելվում է, գործնական հատկանիշներից և մասնագիտական պատրաստվածությունից ու որակավորումից բացի, խտրականության հիմք հանդիսացող որևէ այլ պայման սահմանելը, բացառությամբ եթե դա բխում է աշխատանքին ներհատուկ պահանջներից։
Գտնում ենք, որ նախագծով ներկայացված ձևակերպմամբ՝ արտոնություն սահմանելով ֆուտբոլ մարզաձևի օտարերկրացի մարզիկների համար, խտրական վերաբերմունք կարող է առաջանալ ինչպես Հայաստանի Հանրապետությունում աշխատելու հրավիրված այլ մարզաձևերի /բասկետբոլ, վոլեյբոլ, գեղասահք, բռնցքամարտ և այլն/  մարզիկների, այլ նաև այլ օտարերկրացիների նկատմամբ, քանի որ նախագծի համաձայն՝ բարձր որակավորում ունենալու պահանջ ֆուտբոլիստների համար չի սահմանվում:
Միևնույն ժամանակ պետք է նշել, որ բարձրացված խնդիրներին միասնական և համակարգային լուծում տալու նպատակով Միգրացիոն ծառայության կողմից մշակվել և ՀՀ կառավարություն է ներկայացվել «Օտարերկրացիներին աշխատանքի թույլտվության տրամադրման և օտարերկրացիների հետ կնքված աշխատանքային պայմանագրերի հաշվառման էլեկտրոնային կառավարման համակարգի ներդրման ծրագիրը հաստատելու մասին» ՀՀ կառավարության որոշման նախագիծ, որով նախատեսվում է 2020թ. հունվար – սեպտեմբեր ամիսների ընթացքում իրականացնել ՀՀ-ում օտարերկրացիների աշխատանքը կարգավորող նորմատիվ-իրավական փաստաթղթերում (այդ թվում նաև «Օտարերկրացիների մասին» ՀՀ օրենքում) մի շարք փոփոխությունների իրականացում։ Այս կապակցությամբ Միգրացիոն ծառայությունը արդեն իսկ անցկացրել է հանդիպումներ տարբեր ոլորտների՝ բիզնեսի, բարձրագույն կրթական հաստատությունների և այլն, ներկայացուցիչների հետ, որոնց ընթացքում քննարկվել են ոլորտային առանձնահատկությունները և այս կամ այն մասնագիտության ներկայացուցիչներին աշխատանքի թույլտվություն ստանալու պահանջից ազատելու և նրանց բացառությունների ցանկում ընդգրկելու հարցեր։ 
Այնուամենայնիվ, մինչ Միգրացիոն ծառայության կողմից մշակված նախագծով նախատեսված փոփոխությունների իրականացումը, կառավարությունը նպատակահարմար է համարում առաջարկվող կարգավորմամբ և ներկա փուլում Նախագիծին ընթացք տալու  հնարավորությունը։
Միաժամանակ առաջարկում ենք Նախագծի 1-ին հոդվածում «կնքել» բառը փոխարինել «կնքում են» բառերով, իսկ «.կամ ունեն սիրողական կարգավիճակ» և «պատրաստվում են» բառերը հանել:
Հայտնում ենք նաև, որ «Օտարերկրացիների մասին» ՀՀ օրենքի 23-րդ հոդվածում արդեն իսկ առկա է «ժզ» կետ, որը լրացվել է 2019 թվականի հոկտեմբերի 24-ի ՀՕ-199-Ն օրենքով:





ԵԶՐԱԿԱՑՈՒԹՅՈՒՆ
«Օտարերկրացիների մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքի նախագծի՝ պետական բյուջեի եկամուտների էական նվազեցման կամ ծախսերի ավելացման վերաբերյալ 

Պետական տուրքի մասին ՀՀ օրենքի համաձայն՝ օտարերկրյա քաղաքացիների համար Հայաստանի Հանրապետությունում աշխատանքի թույլտվություն ստանալու համար գործատուից գանձվում է պետական տուրք` բազային տուրքի 25-ապատիկի չափով՝ հայտնում ենք, որ նախագծի ընդունումը կհանգեցնի ՀՀ պետական բյուջեի եկամուտների նվազեցման:
	ՀՀ օրենքի նախագծի ընդունումը ՀՀ պետական բյուջեի ծախսերի վրա կունենա չեզոք ազդեցություն:









ՆԱԽԱԳԻԾ
Պ-361-13.11.2019-ԳԿ-011/0
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
ՕՐԵՆՔԸ
«ՕՏԱՐԵՐԿՐԱՑԻՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. «Օտարերկրացիների մասին» 2006 թվականի դեկտեմբերի 25-ի ՀՕ-47-Ն օրենքի 23-րդ հոդվածը լրացնել հետևյալ բովանդակությամբ «ժզ» կետով. 
« ժզ) ֆուտբոլ մարզաձևի օտարերկրացի այն մարզիկները, ովքեր` ունեն պրոֆեսիոնալ կարգավիճակ. կամ ունեն սիրողական կարգավիճակ և միաժամանակ պատրաստվում են կնքել մարզական գործունեության մասին պայմանագիր, այդ թվում նաև աշխատանքային պայմանագիր գործատուի հետ» 
Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 

Հիմնավորում 
1. 12.05.2016թ. ՀՀ կառավարության  կողմից ընդունվել է 493-Ն որոշումը «Օտարերկրացի աշխատողի համար գործատուին աշխատանքի թույլտվություն տրամադրելու և մերժելու կարգը և ժամկետները, համապատասխան աշխատանքով օտարերկրացուն չապահովելու դեպքում գործատուի կողմից ծախսերի հատուցման կարգը և չափերը, օտարերկրացի աշխատողի համար գործատուին աշխատանքի թույլտվություն տրամադրելու համար անհրաժեշտ փաստաթղթերի և բարձր որակավորում ունեցող օտարերկրացի մասնագետներին առանց աշխատանքի թույլտվության ՀՀ-ում աշխատելու իրավունք տվող մասնագիտությունների ցանկերը սահմանելու մասին» (այսուհետ նաև` ՈՐՈՇՈՒՄ): 
2. ՈՐՈՇՄԱՆ գործողության ժամկետը ՀՀ կառավարության կողմից 11.08.2016թ-ին ընդունված թիվ 827-Ն որոշմամբ կասեցվել է մինչև 2018 թվականի հունվարի 01-ը, այնուհետև` 
2.1. ՀՀ կառավարության կողմից 21.12.2017թ-ին ընդունված թիվ 1682-Ն որոշմամբ տվյալ կասեցումը երկարացվել է մինչև 2019 թվականի հունվարի 01-ը: 
3. ՈՐՈՇՄԱՆ ուժի մեջ մտնելու հետևանքով ստեղծվել է մի իրավիճակ, որը խոչընդոտում է ակումբների բնականոն գործունեությանը և ստեղծում է անելանի և ռիսկերով լի բազում իրավիճակներ, որոնք ցանկանում ենք մանրակրկիտ ներկայացնել Ձեզ: 
Որոշման Հավելվածի 2-րդ, 3-րդ, 4-րդ, 7-րդ կետերի համաձայն` 
·   2) թափուր աշխատատեղը Հայաստանի Հանրապետության քաղաքացիով համալրելու նպատակով գործատուն անձամբ կամ փոստով` պատվիրված նամակով դիմում է Հայաստանի Հանրապետության աշխատանքի և սոցիալական հարցերի նախարարություն (այսուհետ` ՆԱԽԱՐԱՐՈՒԹՅՈՒՆ)` ներկայացնելով թափուր աշխատատեղի նկարագիրը` համաձայն N 1 ձևի: 
· 3) Սույն կարգի 2-րդ կետով նախատեսված թափուր աշխատատեղի վերաբերյալ գործատուի կողմից ներկայացված տեղեկատվությունն ստանալուց հետո նախարարությունը ՀԻՆԳ աշխատանքային օրվա ընթացքում Հայաստանի Հանրապետության օրենսդրությամբ սահմանված կարգով` այն մուտքագրում է զբաղվածության ոլորտի տեղեկատվական շտեմարան, կատարում է տվյալների համադրում և դրա արդյունքում տվյալ թափուր աշխատատեղին համապատասխանող աշխատանք փնտրող անձանց առկայության դեպքում (իրենց համաձայնությամբ) ուղեգրում գործատուի մոտ: 
· 4) Գործատուի պահանջներին համապատասխանող թեկնածուի առաջադրման բացակայության, ինչպես նաև առաջադրված թեկնածուին գործատուի կողմից մերժելու դեպքերում գործատուն անձամբ կամ փոստով` պատվիրված նամակով սույն կարգի 3-րդ կետով սահմանված ժամկետը լրանալուց հետո ՀԻՆԳ աշխատանքային օրվա ընթացքում նախարարություն է ներկայացնում սույն որոշման N 3 հավելվածով սահմանված ցանկում ներառված փաստաթղթերը` կոնկրետ օտարերկրացու համար կոնկրետ ժամկետով աշխատանքի թույլտվություն ստանալու համար: 
· 7) Նախարարը կամ նախարարի կողմից լիազորված պաշտոնատար անձն ընդունում է որոշում` կոնկրետ օտարերկրացի աշխատողի համար գործատուի առաջարկած կոնկրետ ժամկետով գործատուին աշխատանքի թույլտվություն տրամադրելու կամ մերժելու մասին` աշխատանքի թույլտվություն տրամադրելու համար անհրաժեշտ փաստաթղթերը ներկայացնելուց հետո ՀԻՆԳ աշխատանքային օրվա ընթացքում: 
4. Այսինքն օտարերկրյա ֆուտբոլիստի համար աշխատանքային թույլտվություն ստանալու համար գործատուները` ՀՀ պրոֆեսիոնալ ֆուտբոլային ակումբները ստիպված են իրենց գործունեությունը թիմերում օտարերկրյա ֆուտբոլիստների ներգրավման մասով կասեցնել մինչև չսպառեն ՀՀ կառավարության կողմից առաջադրված վերոնշյալ պահանջները, և, ըստ էության, ՖԻՖԱ-ի և ՀՖՖ-ի կողմից ֆուտբոլիստների միջազգային տեղափոխության (տրանսֆերի) համար սահմանված ժամանակահատվածը կրճատվում է նվազագույն դեպքում ՏԱՍԸ աշխատանքային օրով: Նշվածը բացատրվում է հետևյալ կերպ` 
4.1. Օտարերկրյա ֆուտբոլիստի հետ աշխատանքային պայմանագիր կնքելու ցանկություն հայտնող ակումբը (գործատուն) պարտավոր է անձամբ կամ փոստով` պատվիրված նամակով դիմել ՆԱԽԱՐԱՐՈՒԹՅՈՒՆ թափուր աշխատատեղը ՀՀ քաղաքացիով համալրելու նպատակով` ներկայացնելով թափուր աշխատատեղի նկարագիրը` համաձայն N 1 ձևի, 
4.2. վերը նշված տեղեկատվությունն ստանալուց հետո ՆԱԽԱՐԱՐՈՒԹՅՈՒՆԸ ՀԻՆԳ աշխատանքային օրվա ընթացքում ՀՀ օրենսդրությամբ սահմանված կարգով` 
1) այն մուտքագրում է զբաղվածության ոլորտի տեղեկատվական շտեմարան. 
2) կատարում է տվյալների համադրում և դրա արդյունքում տվյալ թափուր աշխատատեղին համապատասխանող աշխատանք փնտրող անձանց առկայության դեպքում (իրենց համաձայնությամբ) ուղեգրում գործատուի մոտ: 
4.3. Գործատուի պահանջներին համապատասխանող թեկնածուի առաջադրման բացակայության (որը բնականաբար լինելու է հաշվի առնելով յուրաքանչյուր ակումբի կողմից նախորոք իրականացված լայնածավալ սելեկցիոն աշխատանքները) (...) դեպքերում գործատուն անձամբ կամ փոստով` պատվիրված նամակով ՀԻՆԳ աշխատանքային օրը լրանալուց հետո ևս հինգ աշխատանքային օրվա ընթացքում ՆԱԽԱՐԱՐՈՒԹՅՈՒՆ է ներկայացնում Որոշման N 3 հավելվածով սահմանված ցանկում ներառված փաստաթղթերը` կոնկրետ օտարերկրացի ֆուտբոլիստի համար կոնկրետ ժամկետով աշխատանքի թույլտվություն ստանալու համար (արդեն ստացվեց 10 աշխատանքային օր): 
4.4. Վերը նշված գործողությունները պատշաճ կերպով իրականացնելուց հետո նախարարը կամ նախարարի կողմից լիազորված պաշտոնատար անձն (տվյալ դեպքում ՆԱԽԱՐԱՐՈՒԹՅԱՆ զբաղվածության պետական գործակալության) ընդունում է որոշում` կոնկրետ օտարերկրացի աշխատողի համար գործատուի առաջարկած կոնկրետ ժամկետով գործատուին աշխատանքի թույլտվություն տրամադրելու կամ մերժելու մասին` աշխատանքի թույլտվություն տրամադրելու համար անհրաժեշտ փաստաթղթերը ներկայացնելուց հետո հինգ աշխատանքային օրվա ընթացքում: 
5. Վերը նշվածից հետևում է, որ ամբողջ գործընթացի տևողությունը նվազագույն դեպքում կազմում Է 10-15 ԱՇԽԱՏԱՆՔԱՅԻՆ ՕՐ, հաշվի առնելով այն հանգամանքը, որ ակումբները պարտավոր էին կամ կարող էին իմանալ, թե կոնկրետ որ օտարերկրյա ֆուտբոլիստներն են իրենց անհրաժեշտ, արդեն իսկ վարած լինեն բանակցությունները և մինչև տրանսֆերտային պատուհանի սկիզբը և հաստիքը համալրելու դիմումը ներկայացրած լինեն հինգ աշխատանքային օր առաջ: Բնականաբար, հաշվի առնելով ֆուտբոլի միջազգային բնույթը, անկանխատեսելիությունը և աշխատաշուկայի անորոշությունը, գտնում ենք, որ նշվածը ոչ միայն հնարավոր չէ փաստացի իրագործել, այլ նաև այդպիսի աշխատելաոճը չի բխում ֆուտբոլի զարգացման շահերից, տրամաբանությունից և մշակված քաղաքականությունից: 
6. Նշվածից հետևում է, որ ձմեռային տրանսֆերտային պատուհանի ժամանակ ՀՀ ակումբները ունեն ոչ թե փետրվարի 1-ից մինչև 15-ը ընկած ժամանակահատված օտարերկրյա ֆուտբոլիստի տեղափոխությունը կազմակերպելու և ՀՀ օրենսդրությանը համապատասխան իրականացնելու համար մինչև փետրվարի 28-ի փոխարեն, քանի որ փետրվարի 28-ից 10 աշխատանքային օր հաշվարկելիս ընդգրկվում է 4 ոչ աշխատանքային օր, ընդ որում այս հաշվարկը ներառում է հիպոթետիկ այն դեպքը, երբ նախարարը կամ ՆԱԽԱՐԱՐՈՒԹՅԱՆ զբաղվածության պետական գործակալության պետն ընդունի որոշում կոնկրետ օտարերկրացի աշխատողի համար գործատուի առաջարկած կոնկրետ ժամկետով գործատուին աշխատանքի թույլտվություն տրամադրելու կամ մերժելու մասին այն ստանալու նույն օրը: 
7. Մի պահ վերանալով նշված կարգերին հետևելու պարտականությունից, ցանկանում ենք անդրադառնալ առհասարակ ֆուտբոլի բնագավառում նշված կարգերով նախատեսված պարտադիր դրույթների կիրառելիության նպատակահարմարությանը. 
7.1. Ֆուտբոլը` որպես սպորտի բնագավառի ամենալայն տարածում ունեցող մարզաձև, և պետությունների համար որպես կարևորագույն ոլորտային զարգացման ուղղություններից մեկը, մշտապես` այս կամ այն կառուցակարգերի մշակման առանձին փուլերում ենթարկվում է պատշաճ ուշադրության և մոտեցման: Սա պայմանավորված է հատկապես նրանով, որ ֆուտբոլի բնագավառն իր էությամբ առանձնանում է այլ ոլորտներից: 
7.2. Այսպես, օրինակ` Որոշման 3-րդ կետի 2-րդ կետին համապատասխան, ինչպես նշվեց, ՆԱԽԱՐԱՐՈՒԹՅՈՒՆԸ ստանալով թափուր աշխատատեղի հայտը, գործատուի մոտ է ուղեգրում համապատասխան աշխատանք փնտրող անձանց, և միայն գործատուի կողմից մերժում ստանալու դեպքում վերջինս իրավունք է ստանում դիմելու ՆԱԽԱՐԱՐՈՒԹՅՈՒՆ և առաջարկելու իր թեկնածուին: 
7.3. Սակայն, ելնելով ֆուտբոլի բնագավառի յուրահատկություններից, դժվար է պատկերացնել մի իրավիճակ, երբ ակումբն առանց արդեն իսկ նախապես որոշված թեկնածուի դիմի ՆԱԽԱՐԱՐՈՒԹՅՈՒՆ թափուր աշխատատեղի հայտով, և, դեռ ավելին, այս բնագավառում «թափուր աշխատատեղ» հասկացությունը չունի և չի կիրառվում այն նույն դասական իմաստով, ինչ ցանկացած այլ բնագավառում: Հաշվի անելով դա, ՈՐՈՇՄԱՄԲ սահմանված ընթացակարգը ֆուտբոլի բնագավառում կիրառելիս դրանով նախատեսված դրույթներով նախատեսված պահանջների մեծ մասի պահպանումն ուղղակի կրում է ձևական բնույթ, քանի որ դրանք հանգեցնում են անարդյունք գործողությունների: Հետևաբար, արդեն իսկ առաջանում է իրավական խնդիր` կիրառելի նորմատիվ իրավական ակտը չի ծառայում իր նպատակին: 
7.4. Ի լրումն վերը նշված առանձնահատկության, ցանկանում ենք հայտնել հետևյալը` ՖԻՖԱ-ի անդամ բոլոր երկրներում, որոնց վրա տարածվում են Կանոնակարգի նորմերը, այսինքն` ԱՄԲՈՂՋ ԱՇԽԱՐՀՈՒՄ գործում է պայմանագրի գործողության ժամկետի մինչև 5 տարվա կանոնը, այսպես` «Ֆուտբոլիստների կարգավիճակի և տեղափոխության» ՖԻՖԱ-ի կանոնակարգի (այսուհետ նաև` ԿԱՆՈՆԱԿԱՐԳ) 18-րդ հոդվածի 2-րդ մասի համաձայն` 
· «Պայմանագրի նվազագույն տևողությունը պետք է լինի այն ուժի մեջ մտնելու պահից մինչև մրցաշրջանի ավարտը, մինչդեռ պայմանագրի առավելագույն տևողությունը պետք է լինի 5 տարի»: 
«օտարերկրացիների մասին» ՀՀ օրենքի` 
· 24-րդ հոդվածի 3-րդ մասի համաձայն` (...) Աշխատանքի թույլտվություն ստացած օտարերկրացուն ժամանակավոր կացության կարգավիճակ տրվում կամ դրա ժամկետը երկարաձգվում է աշխատանքի թույլտվության մեջ նշված ժամկետով: 
· 15-րդ հոդվածի 1-ին և 2-րդ մասերի համաձայն` ժամանակավոր կացության կարգավիճակը տրվում է յուրաքանչյուր օտարերկրացու, եթե նա հիմնավորում է, որ գոյություն ունեն Հայաստանի Հանրապետության տարածքում մեկ տարի և ավել ժամկետով իր բնակվելը հիմնավորող հանգամանքներ: Ժամանակավոր կացության կարգավիճակը տրվում է մինչև 1 տարի ժամկետով` յուրաքանչյուր անգամ 1 տարով երկարաձգելու հնարավորությամբ: 
Առաջին հայացքից թվում է թե իրավական արգելք չկա ավելի երկար ժամանակահատվածով աշխատանքի թույլտվություն տրամադրելու համար, բայց լիազոր մարմնի, այսինքն ՀՀ աշխատանքի և սոցիալական հարցերի նախարարության զբաղվածության պետական գործակալության կողմից վարվող քաղաքականությունը վկայում է հակառակի մասին, դիմումատու ֆուտբոլային ակումբներիս` բոլորիս աշխատողների համար թույլտվությունը տրամադրվել է մեկ տարի ժամկետով: Այսինքն նկատելի է, որ տվյալ նորմը գործադրող, այսինքն քաղաքականությունն իրականացնող մարմինը աշխատանքի թույլտվության տրամադրման ժամկետը դիտարկում է վերը նշվածի օրենքի 15-րդ հոդվածի 1-ին մասի լույսի ներքո, այսինքն`  ժամանակավոր կացության կարգավիճակի տրամադրման ժամկետի հետ համատեղ, հաշվի չառնելով որևիցե առանձնահատկություն: 
Ենթադրենք հինգ տարի շարունակ ՀՀ ակումբները իրականացնում են օտարերկրյա ֆուտբոլիստների տեղափոխությունը` անվերապահորեն պահպանելով ՈՐՈՇՄԱՆ պահանջը: Հինգ տարի հետո «ՖԻՖԱ Տրանսֆերների Համադրման Համակարգի» կողմից շարունակաբար իրականացվող մշտադիտարկման արդյունքում պարզ արձանագրվելու է, որ բոլոր ֆուտբոլիստները Հայաստանի Հանրապետություն են տեղափոխվել մեկ տարի ժամկետով, որն իր հերթին առաջացնելու հարց` 
Ի՞նչն է պատճառը, որ ՀՀ ակումբները չեն կնքում ավելի երկար ժամանակահատվածով աշխատանքային պայմանագիր, երբ ԿԱՆՈՆԱԿԱՐԳՈՎ առավելագույն ժամկետը սահմանված է հինգ տարի: 
7.5. Ելնելով վերոնշյալ հիմնավորումից կարող ենք փաստել, որ աշխատանքի թույլտվության տրամադրման կարգի մշակման փուլում իրավասու մարմինը հաշվի չի առել դրա կիրառման ընթացքում առանձին ոլորտների առանձնահատկությունները, որին նույնպես կանդրադառնանք առանձին և ավելի մանրամասն: 
8. Վերը նշված է ամբողջովին հակասում է միջազգային ֆուտբոլում ընդունված աշխատանքի ձևաչափին, ինչպես նաև ստեղծում է խտրականություն օտարերկրյա ֆուտբոլիստների համար ազգային ծագման հիմքի վրա: Արդեն իսկ պրոֆեսիոնալ կարգավիճակ ունեցող ֆուտբոլիստների մասով Որոշումը ոչ միայն ուղղակիորեն չի բխում սահմանադրաիրավական կարգավիճակ ունեցող ֆիզկուլտուրայի և սպորտի զարգացման խնդրի լուծումից, այլ ուղղակիորեն պարունակում է դրա ձախողման ռիսկ ներքոհիշյալ նվազագույն պատճառաբանությամբ. 
8.1. Խտրականություն. 
10.12.1948թ-ին ընդունված «Մարդու իրավունքների համընդհանուր հռչակագրի» 23-րդ հոդվածի 1-ին մասի համաձայն` 
· յուրաքանչյուր ոք աշխատանքի, աշխատանքի ազատ ընտրության, արդարացի ու նպաստավոր աշխատանքային պայմանների և գործազրկությունից պաշտպանվելու իրավունք ունի: 
03.05.1996 թվականին Ստրաստբուրգում ընդունված «վերանայված Եվրոպական սոցիալական խարտիա»-ի 
· 1-ին ՄԱՍի 9-րդ կետի համաձայն` յուրաքանչյուր ոք մասնագիտական ուղղվածության համար համապատասխան հնարավորությունների իրավունք ունի` իր անձնական շահերը և ընդունակությունները բավարարող որևէ աշխատանք ընտրելու համար: 
· 5-րդ ՄԱՍի «Ե» հոդվածի համաձայն` սույն Խարտիայում նշված իրավունքներից օգտվելը պետք է երաշխավորվի առանց խտրականության որևէ հիմքի, ինչպիսիք են ռասան, գույնը, սեռը, լեզուն, կրոնը, քաղաքական կամ այլ կարծիքը, ազգային կամ սոցիալական ծագումը, առողջությունը, ազգային փոքրամասնությանը միացումը, ծնունդը կամ այլ կարգավիճակը: 
ՀՀ Սահմանադրության` 
· 86-րդ հոդվածի 11-րդ մասի համաձայն`  տնտեսական, սոցիալական և մշակութային ոլորտներում պետության հիմնական խնդիրներն են`(inter alia) ֆիզկուլտուրայի և սպորտի զարգացումը: 
· 87-րդ հոդվածի 1-ին մասի համաձայն`  Պետական և տեղական ինքնակառավարման մարմիններն իրենց իրավասությունների և հնարավորությունների շրջանակում պարտավոր են իրագործել Սահմանադրության 86-րդ հոդվածով սահմանված նպատակները: 
· 57-րդ հոդվածի 1-ին կետ համաձայն` յուրաքանչյուր ոք ունի աշխատանքի ազատ ընտրության իրավունք: 
ՖԻՖԱ-ի կանոնադրության 3-րդ հոդվածի համաձայն` 
· ցանկացած տեսակի խտրականությունը որևէ պետության, մասնավոր անձի կամ անձանց խմբի ուղղությամբ կապված ռասայի, մաշկի գույնի, էթնիկական ծագման, ազգային կամ սոցիալական ծագման, սեռի, լեզվի, կրոնի, քաղաքական կամ ցանկացած այլ հայացքների, նյութական վիճակի, ծննդի կամ ցանկացած այլ կարգավիճակի խստորեն արգելվում է և պատժվում է ժամանակավոր կասեցմամբ կամ անդամալուծմամբ: 
ՀՀ աշխատանքային օրենսգրքի 3-րդ հոդվածի 1-ին մասի 3-րդ կետի համաձայն` 
· Աշխատանքային օրենսդրության հիմնական սկզբունքներն են` (Inter alia) աշխատանքային հարաբերությունների կողմերի իրավահավասարությունը` անկախ նրանց սեռից, ռասայից, ազգությունից, լեզվից, ծագումից, քաղաքացիությունից, սոցիալական դրությունից, դավանանքից, ամուսնական վիճակից և ընտանեկան դրությունից, տարիքից, համոզմունքներից կամ տեսակետներից, կուսակցություններին, արհեստակցական միություններին կամ հասարակական կազմակերպություններին անդամակցելուց, աշխատողի գործնական հատկանիշների հետ չկապված այլ հանգամանքներից. 
«Օտարեկրացիների մասին» ՀՀ օրենքի 5-րդ հոդվածի 1-ին մասի համաձայն` 
· Հայաստանի Հանրապետությունում օտարերկրացիներն ունեն Հայաստանի Հանրապետության քաղաքացիներին հավասար իրավունքներ, ազատություններ և պարտականություններ, եթե Հայաստանի Հանրապետության Սահմանադրությամբ, օրենքներով և միջազգային պայմանագրերով այլ բան նախատեսված չէ: 
Վերը նշված իրավանորմերը համադրելով ՈՐՈՇՄԱՆ, ինչպես նաև ԿԱՆՈՆԱԿԱՐԳԻ իրավակարգավորումների հետ, որոնցով պարտավոր է առաջնորդվել ամբողջ աշխարհի ֆուտբոլային հանրությունը` ընդհանրապես, և յուրաքանչյուր առանձին ֆուտբոլային սուբյեկտ` մասնավորապես, ունենում ենք խտրականության պարզ մի օրինակ` 
Այն ֆուտբոլիստը, ում միջազգային տրանսֆերտային սերտիֆիկատը (ՄՏՍ) գտնվում է ՀՖՖ տիրապետման տակ կարող է տեղափոխվել այլ ակումբ, կամ տվյալ պահին գործազուրկ լինելու դեպքում` ձեռք բերել աշխատանք օրինակ փետրվարի 15-28-ը ընկած ժամանակահատվածում, իսկ մնացած աշխարհի բոլոր ֆուտբոլիստները` ոչ, քանի որ, եթե ակումբը ձեռնամուխ լինի վերջինիս համար աշխատանքի թույլտվություն ստանալու գործընթացին, օրինակ` փետրվարի 16-ին, ապա թույլտվությունը կստանա միայն մարտի 1-ից հետո, որի ժամանակ միջազգային տեղափոխության «պատուհանը» արդեն փակ է, որի արդյունքում ֆուտբոլիստը չի կարող գրանցվել տվյալ ակումբի կազմում և հանդես գալ, բացի այդ CAS 2009/A/1781 որոշումով Սպորտի Արբիտրաժային Դատարանը արձանագրել է, որ ֆուտբոլիստի ձևական գրանցումը ասոցիացիայում ենթակա է նկատառման ֆուտբոլիստի կարգավիճակը որոշելու համար: 
Հետևաբար «ՄՏՍ»-ի առկայության կամ բացակայության կարգավիճակի փաստի ուժով օտարերկրացի ֆուտբոլիստը իր մասնագիտական գործունեության բնագավառում ՀՀ-ում կրում է ՈՐՈՇՄԱՆ ուժով վատթարացնող հետևանք ի տաարբերություն այն ֆուտբոլիստի ում «ՄՏՍ»-ը գտնվում է ՀՖՖ-ում: Մեր կարծիքով, սույն օրինակը հանդիսանում է աշխատանքի ազատ ընտրության իրավունքի ակնհայտ խախտում: 
Վերը նշված պարզ օրինակով հստակ արձանագրվում է օտարերկրյա ֆուտբոլիստի, այսինքն այլ քաղաքացիություն ունեցող անձի կամ, այլ կերպ ասած` ոչ ՀՀ քաղաքացի հանդիսացող անձի համար վրա հասնող վատթարացնող հետևանքը ի համեմատ այլ ՀՀ քաղաքացու, քանի որ վերջինս հնարավորություն չունի միանալ գործատուին հիպոթետիկ օրինակով փետրվարի 16-ից հետո առանց դրդելով վերջինիս վարչական իրավախախտման: Նշվածի հետևանքով չապահովվեց 03.05.1996 թվականին Ստրաստբուրգում ընդունված «վերանայված Եվրոպական սոցիալական խարտիա»-ի վերը նշված նորմերով ամրագրված յուրաքանչյուր անձի համար մասնագիտական ուղղվածությանը համապատասխան իր անձնական շահերը և ընդունակությունները բավարարող որևէ աշխատանք ընտրելու հնարավորությունների իրավունքի երաշխիքը առանց խտրականության որևէ հիմքի, մասնավորապես` ազգային կամ սոցիալական ծագման և օտարերկրյա քաղաքացի լինելու կարգավիճակի: Խախտվեց «Մարդու իրավունքների համընդհանուր հռչակագրի» 23-րդ հոդվածի 1-ին մասով նախատեսված յուրաքանչյուր ոչ ՀՀ քաղաքացի ֆուտբոլիստի աշխատանքի, աշխատանքի ազատ ընտրության, արդարացի ու նպաստավոր աշխատանքային պայմանների իրավունքը ՀՀ-ում «գրանցման ժամանակահատվածում», և, որպես հետևանք, սահմանադրի առջև չպահպանվեց ՀՀ Սահմանադրության 57-րդ հոդվածի 1-ին կետով ամրագրված յուրաքանչյուր անձի աշխատանքի ազատ ընտրության իրավունքը ապահովելու պարտավորությունը: 
Գտնում ենք, որ վերը նշված խտրականությունը, ըստ տեսակի` «ուղղակի» խտրականություն է, քանի որ` 
Ա) օտարերկրյա ֆուտբոլիստի նկատմամբ ցուցաբերվում է անբարենպաստ վերաբերմունք միջազգային տեղափոխության համար սահմանված գրանցման ժամանակահատվածի սահմանման պատճառով, 
Բ) համեմատական հիմունքների տեսանկյունից ՀՀ քաղաքացի հանդիսացող ֆուտբոլիստը աշխատանքի ընտրության ազատության իրավունքից օգտվելու ժամանակ չունի սահմանափակում պետության կողմից գրանցման ժամանակահատվածում տեղափոխվելու համար, այսինքն անբարենպաստ վերաբերմունքը, որը ցուցաբերվում է օտարերկրյա ֆուտբոլիստի նկատմամբ չի ցուցաբերվում ՀՀ քաղաքացի ֆուտբոլիստի համար, 
Գ) անբարենպաստ, նվազ բարենպաստ, վերաբերմունքի հիմքում ընկած է որոշակի հատկանիշ, այն է` քաղաքացիության և ազգային ծագումը: Այսինքն այն հարցին թե, արդյո՞ք օտարերկրյա ֆուտբոլիստի նկատմամբ կցուցաբերվեր այլ վերաբերմունք, եթե նա ունենար ՀՀ քաղաքացիություն, այո՛, կցուցաբերվեր, քանի որ «օտարերկրացիների մասին» ՀՀ օրենքը և ՈՐՈՇՈՒՄԸ չէին խոչընդոտի նրան փետրվարի վերջին կամ ամառը` օգոստոսի վերջին ՀՀ ում աշխատանք ունենալու հնարավորությանը: Վերջիվերջո, գտնում ենք, որ ֆուտբոլիստ աշխատողների նկատմամբ ՈՐՈՇՄԱՆ կիրառումը չի բխում նույն «օտարերկրացիների մասին» ՀՀ օրենքի 5-րդ հոդվածի 1-ին մասի նորմով ամրագրված հավասար իրավունքների ապահովման տրամաբունությունից արդեն իսկ նշված հիմնավորմամբ: 
Գտնում ենք, վերը նշված հիմնավորումները բավարար են ֆուտբոլի բնագավառի նկատմամբ ՈՐՈՇՄԱՆ ներգործությունը, որպես ՀՀ աշխատանքային օրենսդրության «անկախ քաղաքացիությունից աշխատանքային հարաբերությունների կողմերի իրավահավասարության» սկզբունքի  խախտում, առանձին դիտարկման և վերլուծության առարկա չդարձնելու համար: 
8.2. Գաղտնիության պահանջ. 
Առկա է նաև ուշադրությանը արժանի այլ խնդիր` ՈՐՈՇՄԱՆ Հավելված 1-ի 2-րդ կետի համաձայն` գործատուները պետք է ներկայացնեն նույն որոշման N1 ձևի թափուր աշխատատեղի նկարագիր, որի 8-րդ կետը սահմանում է հետևյալ պահանջը` (...) գործատուի կողմից ներկայացվող որակավորման պահանջը: Այսինքն, եթե ֆուտբոլային  ակումբը պատրաստվում է աշխատանքի ընդունել օտարերկրյա ֆուտբոլիստի պրոֆեսիոնալ կարգավիճակով, ապա պետք է ներկայացնի տվյալ ֆուտբոլիստի, որպես պրոֆեսիոնալ հանդիսանալու համապատասխան որակավորում` համաձայն ՈՐՈՇՄԱՆ պահանջների: 
Նշվածին ցանկանում ենք անդրադառնալ բացառիկ ուշադրությամբ` 
ՀՀ Սահմանադրության 5-րդ հոդվածի 2-րդ մասի համաձայն` 
· Օրենքները պետք է համապատասխանեն սահմանադրական օրենքներին, իսկ ենթաօրենսդրական նորմատիվ իրավական ակտերը` սահմանադրական օրենքներին և օրենքներին: 
«Նորմատիվ իրավական ակտերի մասին» ՀՀ օրենքի 40-րդ հոդվածի 1-ին մասի 1-ին և 2-րդ կետերի համաձայն` 
· Նորմատիվ իրավական ակտերի նորմերի միջև կոլիզիաների դեպքում, ըստ հերթականության, կիրառվում են հետևյալ կանոնները, ընդ որում, յուրաքանչյուր հաջորդ կանոնը կիրառվում է, եթե կիրառելի չէ նախորդ կանոնը` 

1) ավելի բարձր իրավաբանական ուժ ունեցող նորմատիվ իրավական ակտի նորմը. 
2) ընդհանուր նորմի և հատուկ նորմի միջև կոլիզիաների դեպքում գործում է հատուկ նորմը, սակայն եթե նորմատիվ իրավական ակտն ունի ընդհանուր և հատուկ մասեր, ապա այդ մասերի նորմերի միջև կոլիզիայի դեպքում գործում են ընդհանուր մասի նորմերը. 
«Ֆիզիկական կուլտուրայի և սպորտի մասին» ՀՀ օրենքի 17-րդ հոդվածի համաձայն` 
· պրոֆեսիոնալ մարզիկներ են համարվում սպորտը որպես մասնագիտություն ընտրած անձինք, որոնք իրենց մարզական գործունեության համար վարձատրվում են: Պրոֆեսիոնալ մարզիկի գործունեությունը կարգավորվում է ազգային ֆեդերացիաների և մարզական այլ կազմակերպությունների հետ կնքված պայմանագրերով: 
ՖԻՖԱ-ի և ՀՖՖ-ի «ֆուտբոլիստների կարգավիճակի և տեղափոխության» (այսինքն ըստ ազգային ֆեդերացիայի կանոնակարգման) կանոնակարգերի 2-րդ հոդվածի 2-րդ մասի համաձայն` 
· Պրոֆեսիոնալն  այն  խաղացողն  է,  ով (ՀՀ  օրենսդրությամբ սահմանված կարգով) ունի կնքված պայմանագիր որևէ ակումբի հետ և վարձատրվում է ավելին, քան ֆուտբոլային գործունեության կապակցությամբ իր կողմից կատարվող փաստացի ծախսերն են: Մյուս բոլոր խաղացողները համարվում են սիրողական կարգավիճակ ունեցող (ոչ պրոֆեսիոնալ): 
8.2.1. Վերը նշված նորմերի ուժով գրավոր պայմանագրի (սպորտը որպես մասնագիտություն ընտրելու փաստը) և վարձատրվելու (գործունեությամբ զբաղվելու ծախսերից շատ) հանգամանքների իրավական ապահովումը սահմանվում են որպես մարզիկի համար պրոֆեսիոնալ կարգավիճակ ձեռք բերելու նախապայման: ՈՐՈՇՄԱՆ իմաստով` պրոֆեսիոնալ ֆուտբոլիստի համար աշխատանքային թույլտվություն ստանալու դեպքում անհրաժեշտ է ներկայացնել ֆուտբոլիստի պրոֆեսիոնալ լինելը հավաստող  որակավորում կամ հիմք: Եթե նույնիսկ ակումբը տիրապետում է ֆուտբոլիստի պրոֆեսիոնալ կարգավիճակը հավաստող ապացույցին, այն է` «Proof of last contract end date» փաստաթղթին ազատ կարգավիճակի ֆուտբոլիստի ներգրավման դեպքում կամ «տեղափոխության» պայմանագրին ազատ կարգավիճակ չունեցող ֆուտբոլիստի ներգրավման դեպքում, ներգրավող ակումբը որևիցե կերպ իրավունք ՉՈՒՆԻ ներկայացնել այդ փաստաթղթերը երրորդ անձանց ՖԻՖԱ-ի Կանոնակարգի 3-րդ հավելվածի 3.4-րդ կետի ուժով: Ոչ սիրողական` պրոֆեսիոնալ ֆուտբոլիստի մասով անհրաժեշտ է արձանագրել, որ եթե մարզիկը մինչև ՀՀ-ում ֆուտբոլային ակումբ տեղափոխվելը ունեցել է աշխատանքային իրավահարաբերություններ, որոնք բավարարել են Կանոնակարգի բոլոր պարտադիր այլ պայմաններին, ապա կարելի է եզրակացնել, որ մարզիկը արդեն իսկ պրոֆեսիոնալ է, եթե այլ բան նախատեսված չէ ԿԱՆՈՆԱԿԱՐԳՈՎ: Միաժամանակ, ԿԱՆՈՆԱԿԱՐԳԻ 3-րդ հավելվածի 3.4-րդ կետում սահմանված է գաղտնիության պարտադիր պահանջ, որի բովանդակությունը հետևյալն է`  ասոցիացիաները և ակումբները պարտավոր են գաղտնի պահել ՏՀՀ-ից (տրանսֆերների համադրման համակարգից) ստացված տեղեկատվությունը և կիրառել անհրաժեշտ միջոցները ու խիստ զգուշություն լիարժեք գաղտնապահություն երաշխավորելու համար: Ավելին, ասոցիացաներն ու ակումբները պետք է օգտագործեն գաղտնի տեղեկատվությունը բացառապես այն ֆուտբոլիստների գործարքներն իրականացնելու նպատակով, որոնցում ուղղակիորեն ներգրավված են: 
8.2.2. Պրոֆեսիոնալ կարգավիճակ ձեռք բերած ֆուտբոլային ակումբը, այսինքն ակումբ, որը ստացել է առնվազն ազգային արտոնագիր ներպետական ասոցիացիայի` «Հայաստանի Ֆուտբոլային Ֆեդերացիա» ՀԿ-ի կողմից, և մասնակցում է պրոֆեսիոնալ մրցումներին, արտոնագրման վարույթում պարտավորվում է իր գործունեության ընթացքում առաջնորդվել վերը նշված կանոնակարգով և բազմաթիվ այլ իրավական ակտերով, ընդ որում բազմաթիվ նորմերի խախտումները նախատեսում է պատասխանատվություն խախտում կատարած սուբյեկտի նկատմամբ զգուշացումից մինչև առանձնապես խոշոր չափերի դրամական պատժամիջոցների տեսքով: Ֆուտբոլիստի միջազգային տեղափոխության ժամանակ նախկին իր ակումբի կողմից տրամադրված տեղեկությունների վրա անմիջականորեն տարածվում է Կանոնակարգի 3-րդ հավելվածի 3.4-րդ կետով սահմանված գաղտնիության պահանջը, քանի որ նախկին ակումբի կողմից տրամադրված տեղեկանքը նախկին իր աշխատանքային պայմանագրի լուծման վերաբերյալ անմիջականորեն հանդիսանում է ՏՀՀ-ից ստացված տեղեկատվություն, քանի որ այն պարտադիր կերպով ենթակա է մուտքագրման ՏՀՀ, որի արդյունքում դրա ներկայացումը երրորդ անձանց կարող է որակվել որպես գաղտնիության պահանջի խախտում:  Նշվածի արդյունքում ստեղծվում է անելանելի վիճակի ամբողջ ընթացքի իրավական պատշաճ ապահովման համար: 
8.2.3. Հետևաբար ակումբների կողմից ման փաստաթղթի կամ տեղեկատվության տրամադրումը երրորդ անձանց անմիջականորեն ստեղծում է իրավական ռիսկեր ակումբների համար ենթարկվել պատժամիջոցների, որոնք կարող են առաջացնել ընդհուպ մինչև ակումբի գործունեության փաստացի դադարեցում: 
8.2.4. Սիրողական կարգավիճակ ունեցող ֆուտբոլիստի դեպքում առևել ևս առաջանում է փակ շղթա` ակումբը չի կարող կնքել ֆուտբոլիստի աշխատանքային պայմանագիր, քանի որ դեռևս չունի աշխատանքի թույլտվություն, իսկ ֆուտբոլիստը չի կարող աշխատել տվյալ ակումբում անկախ բանակցությունների արդյունքում ձեռք բերված համաձայնությունից, քանի որ աշխատանքի թույլտվություն հնարավոր է չէ ստանալ, քանի որ հնարավոր չէ ներկայացնել ֆուտբոլիստի «պրոֆեսիոնալ» կարգավիճակը հավաստող որևիցե տեղեկություն դրա ուղղակի բացակայության պատճառով:  Հետևաբար ստացվում է, որ ՈՐՈՇՈՒՄՈՎ ստեղծվում է արհեստական մի վիճակ, որի արդյունքում ՀՀ ակումբների բնականոն գործունեությունը այդ մասով ժամանակավորապես կասեցվում է և ամբողջ իրականացված սելեկցիոն աշխատանքը ուղղակի արժեզրկվում է: 
Այսինքն սիրողական կարգավիճակ ունեցող օտարերկրյա ֆուտբոլիստը զրկված է ՀՀ-ում պրոֆեսիոնալ կարգավիճակ ձեռք բերելու իրավունքից, ինչն էլ ավելի է արտացոլում ՈՐՈՇՄԱՆ խտրական բնույթը ֆուտբոլի ասպարեզում: 
8.2.5. Որպես ամփոփում` ունենք հետևյալ պատկերը` 
Ա) ակումբները կարող են աշխատանքի ընդունել պրոֆեսիոնալ ֆուտբոլիստներ, հիպոթետիկ օրինակով` մինչև փետրվարի 18-ը (ծայրահեղ լավագույն դեպքում, գործնականում պետք է խոսել հունվարի 15-20-ը), մինչդեռ ՀՀ-ի համար ձմեռային գրանցման ժամանակահատվածը սահմանված էր 10 օր ավել ժամկետով, նույնը անալոգիայով վերաբերելի է ամառային գրանցման ժամանակահատվածին: Ընդ որում աշխատանքի ընդունվող օտարերկրացի ֆուտբոլիստը չի կարող լինել սիրողական կարգավիճակով, քանի որ ակումբի չի կարող կնքել պայմանագիր մինչև աշխատանքի թույլտվությունը ստանալը, իսկ թույլտվությունը չի կարող ստանալ, քանի որ սիրողական ֆուտբոլիստը «աշխատող» չէ, իսկ պրոֆեսիոնալի դեպքում` չտրամադրել գաղտնի փաստաթղթերը և մնալ անորոշության մեջ մինչև կմերժվի կամ կբավարարվի թույլտվությունը: 
Բ) ակումբները կարող են աշխատանքի ընդունել պրոֆեսիոնալ ֆուտբոլիստներ իրենց ՖԻՖԱ-ի կողմից վերապահված իրավունքով (ԿԱՆՈՆԱԿԱՐԳԻ 6-րդ հոդվածի 2-րդ մաս, գործում է ամբողջ աշխարհով) վերապահված գրանցման ամբողջ ժամանակահատվածում, խախտելով ներպետական օրենսդրությունը, որի համար նվազագույն դեպքում նախատեսված է վարչական պատասխանատվությունը նվազագույն աշխատավարձի 100-ապատիկից 150-ապատիկի չափով (վարչական իրավախախտումների վերաբերյալ օրենսգրքի 201-րդ հոդված): 
Գ) ակումբները  կարող են աշխատանքի ընդունել պրոֆեսիոնալ ֆուտբոլիստներ մինչև փետրվարի 18-ը (ծայրահեղ լավագույն դեպքում), պահպանելով ՀՀ օրենսդրությունը, ներկայացնեն գաղտնի փաստաթղթերը, ենթարկվեն պատասխանատվության ՖԻՖԱ-ի կարգապահական կոմիտեի կողմից նկատողությունից մինչև աստղաբաշխական գումարների չափով: 
Ստացվում է, որ ՀՀ ակումբները ստիպված են ապրել երկու զուգահեռ իրականություններում, որտեղ մեկ իրականությունում պետք է պահպանեն ՖԻՖԱ-ի պահանջները, մյուս իրականությունում` ներպետական օրենսդրությունը: 
Գտնում ենք, որ ՈՐՈՇՄԱՆ գործողությունը ֆուտբոլի նկատմամբ ենթակա է դադարեցման անհապաղ, քանի որ այն պարունակում է ֆուտբոլին ոչ միայն հետընթաց պատճառելու, այլ անդառնալի վնասներ պատճառելու ռիսկեր, մինչդեռ ՆԱԽԱՐԱՐՈՒԹՅՈՒՆ կարող էր միջոցներ ձեռնարկել աշխատանքային օրենսգիրքը փսփոխեր, այն համապատասխանեցնելով ժամանակակից միջազգային պահանջներին: 
8.3.Տնտեսական (ձեռնարկատիրական) գործոն. 
Ինչպես արդեն նշվեց սույն դիմումի 7.5-րդ կետում, ակումբները զրկվել են օտարերկրյա ֆուտբոլիստների հետ մեկ տարուց ավել աշխատանքային պայմանագիր կնքելու իրավական հնարավորությունից: Ցանկանում ենք, ավելի մանրակրկիտ անդրադառնալ այս հարցին: Հայաստանի Հանրապետությունում վերջին ժամանակներում է ինչ ֆուտբոլում սկսվել է գործածվել ոլորտի ձեռնարկատիրական բաղադրիչներից մեկը, այն է` ֆուտբոլիստի տեղափոխության համար վճարման ինստիտուտը: Մինչ դրան ցանկանում ենք մատնանշել, որ ֆուտբոլի ոլորտում իրավունքը կիրառող մարմինը` սպորտային արբիտրաժային դատարանը (CAS) -ը առաջնորդվում է Շվեյցարիայի իրավունքով և աշխատանքային պայմանագրի նկատմամբ կիրառում է Շվեյցարական իրավունքը, հաշվի առնելով տվյալ երկրի ներպետական օրենսդրությունը այնքանով, որքանով դա բխում է սպորտի ոգուց (spirit of sports) և այլ հանգամանքներից: Այսինքն, ֆուտբոլային սուբյեկտներն իրենց գործունեության ժամանակ ունեն իրավական օբյեկտիվ պաշտպանություն անկախ այն հանգամանքից, թե ինչ է նախատեսում ներպետական աշխատանքային օրենսգիրքը: Ֆուտբոլիստի տրանսֆերտային արժեքի գնագոյացման մեխանիզմներից մեկն այսպես կոչված պայմանագրի արժեքը, որը գոյանում է կնքված ժամկետից` պաշտպանված ժամանակահատվածից: Ստացվում է, որ ՈՐՈՇՄԱՆ արդյունքում ակումբների ձեռնարկատիրական նպատակները ուղղակիորեն ոչնչացվում են, քանի որ 1 տարվա դեպքում յուրաքանչյուր նոր հետաքրքրված ակումբը կնախընտրի սպասել մինչև ժամկետի լրանալը և կներգրավի ֆուտբոլիստին ազատ կարգավիճակով, այլ ոչ թե կհատուցի, օրինակ պայմանագրի 5 տարվա տևողությամբ արժեքը (ԿԱՆՈՆԱԿԱՐԳԻ 17-րդ հոդվածը): Այլ կերպ ասած, մինչդեռ հայկական ակումբները ջանք չեն խնայում միջազգային շուկայում ճանաչում ձեռք բերելու համար, ընդունված ՈՐՈՇՈՒՄԸ ուղղակիորեն զրկում է ձեռնարկատիրական նպատակներն իրականացնելու հնարավորությունից: 
9. Կարգավորման գործոն. 
Ենթադրելի է, որ ՈՐՈՇՄԱՆ ուժի մեջ մտնելու հանգամանքը և հետապնդող նպատակը ՀՀ-ի աշխատաշուկան կարգավորելն է, որը բխում է «Օտարեկրացիների մասին» ՀՀ օրենքի  22-րդ հոդվածի 3-րդ մասի նորմից, ըստ որի` «Հայաստանի Հանրապետության աշխատանքի շուկայի կարիքների գնահատման նպատակով Հայաստանի Հանրապետության կառավարության որոշմամբ գործատուի համար սահմանվում է ժամկետ, որի ընթացքում նա պարտավոր է իր մոտ առկա թափուր աշխատատեղը համալրել Հայաստանի Հանրապետության քաղաքացիներից: Սահմանված ժամկետում լիազորված մարմնի կողմից իր պահանջներին համապատասխանող թեկնածուի առաջադրման բացակայության, ինչպես նաև առաջադրված թեկնածուին գործատուի կողմից մերժելու դեպքերում գործատուն կարող է գտնել այդ պահանջներին համապատասխանող օտարերկրացու և դիմել լիազորված մարմին` կոնկրետ օտարերկրացի աշխատողի համար կոնկրետ ժամկետով աշխատանքի թույլտվության տրամադրման համար` ներկայացնելով Հայաստանի Հանրապետության կառավարության որոշմամբ սահմանված անհրաժեշտ փաստաթղթերը»: Նշված նորմը հստակ նշում է ամբողջ ինստիտուտի նպատակը, այն է` ՀՀ քաղաքացիներին աշխատանքով ապահովելու առաջնահերթությունը օտարերկրացիների նկատմամբ: Առաջանում է հարց` 
Իրավասու մարմինը կարող է հաշվի չի առնել այն հանգամանքը, որ ոլորտը համակարգող մարմինը` «Հայաստանի Ֆուտոբլի Ֆեդերացիա» ՀԿ-ն իրավասու է սահմանել օտարկերկրյա ֆուտբոլիստների մասնակցության սահմանափակում առաջնություններում` դրանով իսկ կարգավորելով ամբողջ աշխատաշուկան: 
Հաշվի առնելով ամբողջ վերը նշվածը` հիմնավոր ենք համար «Օտարերկրացիների մասին» ՀՀ օրենքում լրացում կատարելու առաջարկը, տվյալ նախագծի ընդունումը կվերացնի ներոհիշյալ խոչընդոտները և կնպաստի տվյալ ոլորտի զարգացմանը, քանի որ որպես առաջացած խնդրի լուծում, առաջարկում ենք սպորտի, մասնավորապես` ֆուտբոլի ոլորտը ընդհանրապես սահմանել բացառություն`  «ֆուտբոլ մարզաձևի օտարերկրացի այն մարզիկները, ովքեր` 
Ա) Ունեն պրոֆեսիոնալ կարգավիճակ. 
Բ) Ունեն սիրողական կարգավիճակ և պատրաստվում են կնքել մարզական գործունեության մասին պայմանագիր, այդ թվում նաև աշխատանքային պայմանագիր գործատուի հետ»: 
Արդյունքում, նշված եղանակով ՀՀ-ում պրոֆեսիոնալ ակումբները կունենան իրավական հնարավորություն կնքել աշխատանքային պայմանագիր ժամանած օտարերկրյա, թե՛ սիրողական, թե՛ պրոֆեսիոնալ կարգավիճակ ունեցող ֆուտբոլիստների հետ, որից հետո նրանք կազատվեն աշխատանքի թույլտվություն ստանալու պարտադիր պահանջից: 

 Հոդված 23. Աշխատանքի թույլտվություն ստանալու բացառությունները

Առանց աշխատանքի թույլտվության Հայաստանի Հանրապետությունում կարող են աշխատել`
ա) Հայաստանի Հանրապետության մշտական և հատուկ կացության կարգավիճակ ունեցողները, ինչպես նաև սույն օրենքի 15-րդ հոդվածի 1-ին մասի «դ» կետով նախատեսված հիմքերով Հայաստանի Հանրապետության ժամանակավոր կացության կարգավիճակ ունեցողները.
բ) սույն օրենքի 15-րդ հոդվածի 1-ին մասի «գ» կետով նախատեսված հիմքերով Հայաստանի Հանրապետության ժամանակավոր կացության կարգավիճակ ունեցողները` կացության ժամկետը չգերազանցող ժամանակահատվածով.
գ) Հայաստանի Հանրապետությունում հավատարմագրված դիվանագիտական ներկայացուցչությունների և հյուպատոսական հիմնարկների, միջազգային կազմակերպությունների և դրանց ներկայացուցչությունների աշխատակիցների ընտանիքի անդամները` փոխադարձության սկզբունքի հիման վրա.
դ) մերձսահմանային շրջանների աշխատողները, ինչպես նաև կարճ ժամկետով ժամանող մշակութային և սպորտային մասնագիտություն ունեցող անձինք.
ե) օտարերկրյա կապիտալի մասնակցությամբ առևտրային կազմակերպությունների հիմնադիրները, տնօրենները կամ լիազորված ներկայացուցիչները.
զ) օտարերկրյա պետության առևտրային կազմակերպությունների աշխատակիցները՝ Հայաստանի Հանրապետությունում տեղակայված այդ կազմակերպությունների ներկայացուցչություններում աշխատելու նպատակով.
է) օտարերկրյա առևտրային կազմակերպության կողմից իր մասնաճյուղ կամ ներկայացուցչություն առաքվող կամ օտարերկրյա առևտրային կազմակերպություններից գնված մեքենաները, սարքավորումները, հաստոցները տեղադրելու, վերանորոգելու և դրանք շահագործելու համար աշխատողներին որակավորելու նպատակով 6 ամսից ոչ ավել ժամկետով ժամանող օտարերկրյա մասնագետները.
ը) Հայաստանի Հանրապետության միջազգային պայմանագրերի հիման վրա ժամանող մասնագետները կամ այլ անձինք.
թ) Հայաստանի Հանրապետության ուսումնական հաստատություններում դասախոսություններ կարդալու նպատակով հրավիրված օտարերկրյա ուսումնական հաստատությունների դասախոսները.
ժ) լրատվական գործունեություն իրականացնող օտարերկրյա կազմակերպությունների հավատարմագրված ներկայացուցիչները.
ժա) փախստականի կարգավիճակ ունեցող, Հայաստանի Հանրապետությունում քաղաքական ապաստան ստացած օտարերկրյա քաղաքացիներն ու քաղաքացիություն չունեցող անձինք` կացության ժամկետը չգերազանցող ժամանակահատվածով.
ժբ) համապատասխան միջազգային պայմանագրերի հիման վրա արձակուրդների ժամանակ աշխատանքային փոխանակումների շրջանակներում աշխատանք կատարող ուսանողները.
ժգ) օրենքով սահմանված կարգով զոհի կամ հատուկ կատեգորիայի զոհի կարգավիճակ ունեցող անձինք և հատուկ կատեգորիայի զոհի օրինական ներկայացուցիչը.
ժդ) Հայաստանի Հանրապետության համապատասխան միջազգային պայմանագրերի ուժով աշխատանքի թույլտվություն ստանալու պահանջից ազատված օտարերկրացիները.
ժե) Հայաստանի Հանրապետության կառավարության սահմանած` առանձին մասնագիտություններով բարձր որակավորում ունեցող օտարերկրացի մասնագետները.
ժզ) օտարերկրացի դատապարտյալները կամ կալանավորված անձինք, ինչպես նաև պրոբացիայի շահառու հանդիսացող օտարերկրացիները:
(23-րդ հոդվածը լրաց. 17.12.14 ՀՕ-214-Ն, 22.06.15 ՀՕ-82-Ն, 24.10.19 ՀՕ-199-Ն)
ժզ) ֆուտբոլ մարզաձևի օտարերկրացի այն մարզիկները, ովքեր` ունեն պրոֆեսիոնալ կարգավիճակ. կամ ունեն սիրողական կարգավիճակ և միաժամանակ պատրաստվում են կնքել մարզական գործունեության մասին պայմանագիր, այդ թվում նաև աշխատանքային պայմանագիր գործատուի հետ

